Vandræðin verða meiri því fyrr sem drykkjan byrjar - 14 % minni líkur á alkóhólisma við hvert ár sem beðið er

Náum áttum hópurinn, sem er opinn samstarfshópur um fræðslu og fíkniefnamál hélt morgunverðarfund á Hótel Nordica miðvikudaginn 19. október s.l. sem bar yfirskriftina ,,Er áfengi hollt fyrir ungt fólk?”. Fundurinn var einn dagskrárliða í Vímuvarnarviku 2005. Á fundinum héldu fjórir sérfræðingar fyrirlestra um afleiðingar af neyslu áfengis – og vímuefna, Sólveig Jónsdóttir sérfræðingur í klínískri barnasálfræði og taugasálfræði barna, Sigurlína Davíðsdóttir dósent við Félagsvísindadeild HÍ, Sverrir Jónsson læknir SÁÁ og Silja Björk Baldursdóttir, MA í uppeldis- og menntunarfræði frá Rannsóknum & greiningu. Erindi fræðimannanna voru þarft innlegg í þá hvatningarherferð sem nú stendur yfir. Yfirskrift átaksins er ,,Ég ætla að bíða” og í framhaldi af því, ,,Byrjunaraldurinn, hvað er í húfi?”
Sólveig Jónsdóttir fjallaði í erindi sínu um áhrif áfengisneyslu á meðgöngu og hvaða áhrif neyslan hefur á námshæfni og hegðun barna og unglinga. Þar kom fram að mikil hætta er á fósturskaða hjá þeim konum sem neyta áfengis á meðgöngu.

Mikil áfengisneysla á meðgöngu getur valdið ,,Fetal Alcohol Syndrome” (FAS), sem einkennist af vaxtaskerðingu, andlitsvanskapnaði og óeðlilegum þroska miðtaugakerfisins, sem lýsir sér meðal annars í greindarskerðingu, höfuð- og heilasmæð. Minni drykkja á meðgöngu getur valdið skaða, sem ekki er sjánlegur með berum augum. Hann getur lýst sér í hegðunarvandamálum, athyglisbresti, ofvirkni, námserfiðleikum, málþroskaröskun og fleiru. Áfengið hefur áhrif á bæði byggingu og starfsemi heilans. Bandarískar rannsóknir benda til þess að allt að 1% barna þar í landi fæðist með áfengistengdan fósturskaða. Ekki er vitað um tíðnina á Íslandi. Athygli vekur að ekki skiptir máli hvort drukkinn er bjór, léttvín eða sterk vín. 

Heilinn ekki fullþroskaður fyrr en eftir 20 ára aldur.

Hvað varðar áhrif unglingadrykkju sagði Sólveig að heili barna væri ekki fullþroskaður fyrr en eftir 20 ára aldur og því væri heili unglinga mun viðkvæmari fyrir áfengisskaða en heili fullorðinna. Mestur verður skaðinn yfirleitt í framheila sem stýrir framkvæmdum okkar og hegðun. Einnig hefur áfengi mikil áhrif á minnisstöðvarnar og taugaboðefni heilans og getur því skert námshæfni unglinga. Það er því mikið í húfi að foreldrar fái fræðslu um skaðsemi áfengis á börn og unglinga. 

Sigurlína Davíðsdóttir lýsti þeim félagslegu þáttum sem áfengi og vímuefnaneysla hefur á fjölskylduna og sagði að því meira sem umburðarlyndið væri gagnvart neyslunni því meiri líkur væru á unglingadrykkju. Sigurlína lagði áherslu á að því lengur sem hægt væri að fresta byrjunaraldrinum því minni lýkur væru á að unglingar lentu í erfiðleikum og að vandamálin yrðu alvarlegri því fyrr sem drykkjan byrjaði. 

Byrja að drekka til að ráða við vanlíðan.

Sigurlína sagði að unglingar byrjuðu oft að drekka til að skemmta sér og auka gleði sína, en lítill hluti hópsins er fljótlega farinn að nota áfengi til að ráða við neikvæðar tilfinningar og vanlíðan. Séu vinirnir í drykkju er meiri hætta á að unglingurinn leiðist út í drykkju. Einnig talaði hún um nokkur hlið í þróun neyslunnar og að reykingar og bjórdrykkja leiddu yfirleitt til neyslu sterkari drykkja eða neyslu ólöglegra vímuefna. Hættan á alkóhólisma minnkar um 14% við hvert ár sem neyslan frestast. Þeir sem eiga á hættu að byrja snemma að drekka eru börn sem leiðist fljótt, sem forðast neikvæðar afleiðingar af eigin gjörðum, geta illa beðið eftir umbun og hafa alist upp við drykkju foreldra. Oft eiga börn sem eru í neyslu sögu um afbrot, lélega tengingu við skóla, síngjarnt gildismat, stunda óvarið kynlíf, fá kynsjúkdóma eða eignast börn ung. Sigurlína ræddi ennfremur ýmis áhrif sem drykkja hefur á fjölskylduna, t.d meðvirkni, ýmiskonar vanlíðan og spennu. 


Sverrir Jónsson læknir sagði að nú væri opin unglingadeild á sjúkrahúsinu Vogi og líklega væri enginn krónískur sjúkdómur sem jafnmargir unglingar hefðu greinst með og vímuefnafíkn. Hann lagði áherslu á að fíkn væri sjúkdómur og við þyrftum að viðurkenna áfengisfíknina sem sjúkdóm. Allt umhverfið hefur áhrif á heilann. Á undanförnum árum hefur okkur tekist að skoða heilastarfsemina betur og höfum fundið út hvaða áhrif neysla áfengis og fíkniefna hefur á ýmsar stjórnstöðvar heilans og boðskipti taugafrumna. Enginn ætlar sér að vera fíkill en það sem sumir telja saklausa bjórdrykkju getur endað með viku amfetamínneyslu. Hann sagði muninn á áfengisneyslu og kannabisneyslu aðallega felast í því að lengur er hægt að halda áfengisneyslu einungis um helgar en kannabisneysla verður fljótt að daglegri neyslu Af þeim unglingum á aldrinum 16 – 19 ára sem lögðust inn á Vog árið 2003 höfðu 98% neytt ólöglegra vímuefna. 

Foreldrar hafa mikil áhrifin í forvörnum

Skilin á milli áfengis og ólöglegra vímuefna eru ekki eins mikill og margir vilja vera láta, sagði Silja Björk og benti ennfremur á að ekki sé auðvelt að setja skýr markmið í forvarnastarfi gegn áfengi í umhverfi þar sem stöðugt er rætt um ,,vínmenningu” á jákvæðum nótum. Hún sagði að það markmið að hvetja til algjörs bindindis í forvarnastarfi væri að mörgu leyti óraunhæft en önnur leið sem fara mætti væri að leitast við að draga úr þeim skaða sem getur orðið af neyslunni. Sú leið er umdeild en nýtur þó aukins fylgis. Rannsóknir sýni að það að fresta neyslu sé skynsamlegt og að eitt brýnasta verkefni forvarnastarfs hljóti að vera að koma þeim boðskap á framfæri að seinka þurfi því að börn og unglingar hefji áfengisneyslu.

Mat Silju Bjarkar á forvarnastarfi Reykjavíkurborgar, sem unnið var m.a. úr gögnum Rannsókna og greiningar, var að það renndi enn frekari stoðum undir mikilvægi foreldra í forvörnum en foreldrar geta haft mikil áhrif á börn sín. Niðurstöður Silju Bjarkar sýna að með því að setja börnum sínum skýr mörk, virða útivistartíma og auka samverustundir foreldra og barna vinna þeir að forvörnum.

